
			Che, non men che saver, dubbiar m’aggrata.


			Dante, Infernua, XI 93


		




		

			Zeru-lurren artean


			Laguntza gutxikoak baitira niretzat


			asmatu izan diraden jaungoiko guztiak.


			Jon Iriberri


		




		

			Oasiak basamortuan


			Ez daude basamortuan errepideak seinalaturik


			anitz dira bide posibleak, anitz irteerak.


			Izarretan bilatzen dut oasi ametsa,


			atsedena hartzeko leku mazala,


			palmondo berdeak eta ur eztiak,


			gorputz nagiak eta amodio nahiak.


			Ehun mila palmondoak,


			usain gozoko bidezidorrak.


			Nola bizitzaren zorionak 


			hala oasiak basamortuan.


			Adreiluzko etxoletan sosegua kausitzean


			ahanzten da karabanak egunsentian joanen direla


			eta dendaren samurrak babesturen


			hurrengo gauen ametsak.


			Ez da deus ehun mila palmondo


			hondarraleñoak zenbatzean.


		




		

			Su hotza


			Pavana hauexek dira atzo dantzatutakoak.


			Oroitzen zara?


				Lorategi ederrean


			banan banan erortzen ziren su tantak,


			belardiak eztiro errez. Eta su garretan galdurik


			urrats lasaiez zeruak osatzen genituen


			eta paradisu galduak berpizten.


			Su hotza zen orduan bizitza


			eta zoriontasunaren ilusioei amultsuki


			izarak ezartzen genizkien.


			Ixil, ixil zaitez lipar batez eta entzun


			datozkigun hitzak, baina ez zaitez fida,


			onen artean ezkutatzen baita mesprezu eta gorrotoa.


			Zutabeak ondo eraikita zeuden,


			loreak ongi freskaturik,


			flakatzen dira baina eguzkiaren aurrean


			zorotasun gozo oro.


		




		

			Izotz goria


			Arrosez maskaraturiko zeru goriak


			izotza isurtzen du arrabiten gainera


			elurrezkoak hari eta arkuak


			elurrezkoak pianojolearen esku arrosak.


			Pozten naiz, bai, pozten naiz


			eta soinu horiek barneak dituzte igurtzen


			non txoriak elurtearen erdian


			babesa bilatzen duen arrabiten azpian.


			Arrosez maskaraturiko zeru goriak


			izotza isurtzen du arrabiten gainera


			begiak arrosezkoak izango bailiran


			malkoak izotzezkoak.


			Eta zein gozo tindatzen duen odolak arrabita


			udaberri hotzak sortzeko


			non izotz goria pausatzen den guztion buruetan


			ezpainak katu arrosa bilakaturik.


		




		

			Orakulua


			Ongi burutzen dut


			erritu guztia


			baina gehienetan,


			ez dakit zergatik,


			ez dira betetzen


			jainkoen promesak.


		




		

			Joran eta grinak


			Ez dira hurbiltzen gure bila datozen argi zuriak,


			ordokietan barrena gure abiadura


			izarrenarekin plegatzen da,


			galtzen dira mugimenduak oro


			eta bidean lorratzak lagatzen ditugun arren


			mugiezinean baretzen dira joran eta grinak.


			Mendiak ahazten dira begietan,


			hedatzen da lakumina zaurietan.


			Ez du bidaiariak hirira heldu nahi,


			bide amaigabeen truke 


			emango luke bihotza.


			Ahotsak mututu egin dira, taupadak lasaitu,


			ez dute baliorik malko-irriek,


			etorkizuna denboraren urrats geldian


			desegiten da xehaturik.


			Erlojuen orratzak ametsetan daude


			olatuak izan ziren garaiak gogoratuz,


			zilar urtuak gorputzen gaineko jolasez oroimin.


		




		

			Sorbeltzak


			Udaren etorrera sumatzean


			ttipiagotzen dira segurantzak,


			hauts bilakatzen neguko musuak.


			Egunsentian, ilunabarrean


			sorbeltzek zeharkatzen dute ero


			zeru garbiegi hau, ezinegon


			amaigabea aldarrikatzeko.


			Erraietan labanak, gogoetan,


			udaren etorrera salatzean.


			Txilio horiek desagertuz gero,


			zertan geldituko uda hirian.


			Haien seinaleek arratsaldean


			saminki baretzen dute saminki


			gauaren zain dagoen suzko gela.


		




		

			Kalean erori paperak


			Eta asfalto bustian ziren islatzen


			kaleko argi desberdinak, iraunkorrak.


			Lipar batez bizi eta hil eta bizi


			planeta bakar baten begi ilunetan.


			Haizeak puzten ditu izara hezeak


			irudi abstraktuak osatuz temati.


			Eta gu bestaldean babesaren bila,


			eulia bezala negua iristean,


			eulia elur gorritan harrapaturik.


			Eta nori esan, edo nola, edo noiz,


			segundo batean ispiluak dakarren


			alkimia: eskalerik eskaleena.


			Egunero ordu beretsuan kalea


			zeharkatzen zuen huraxe, adibidez.


			Gogoan ditugu egun eta etxeak,


			egia atsegin genuen garai haiek.


			Busti ziren kalean erori paperak


			eta tinta nabarra zerien hitzei.


			Etorkizunetik datozkigu engoitik


			oroitzapenak.


		




		

			Zorigaitza


			Ordu asko eman nuen


			intxaurrondoen azpian.


			Beharbada itzal gaizto batek


			sartu zidan buru-begietan


			ondikozko orratz buru-beltza.


		




		

			Une hauek


			Eta une hauexek moldatuz


			oroitzapenak eraiki,


			jakinik une hauek direla


			soilik aitzakia hutsa


			oroitzapenak eraikitzeko,


			eztia eztiagotuz,


			mina nostalgia eztiz jantziz;


			une hauek profitatu


			oroitzapen kontsolagarriak,


			faltsuak eraikitzeko.


			Ahantziko diren oroitzapen


			lausoak eraiki orain.


			Ahantziko, ahantziko diren oroitzapenak.

